
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

O‘ZBEKISTONDA DAVLAT QARZI HAJMI 
VA TARKIBIY TUZILISHI: TASHQI VA 
ICHKI QARZ DINAMIKASI TAHLILI
Sayfitdinov Xasanboy Dilshodovich 
Toshkent davlat iqtisodiyot universiteti 
mustaqil tadqiqotchisi

	
Annotatsiya. Tezisda O‘zbekistonda davlat qarzi dinamikasi tahlil qilingan bo‘lib, uning hajmi, YaIMga 

nisbati, tashqi va ichki qarz tarkibi, valyuta va foiz stavkalari bo‘yicha tuzilishi yoritilgan. Shuningdek, davlat 
qarzini boshqarish tushunchasining tor va keng mazmundagi yondashuvlari, uning moliyaviy vosita va 
boshqaruv obyekti sifatidagi mohiyati hamda davlat qarzini boshqarish tizimi elementlari tahlil etilgan.

Kalit so‘zlar: davlat qarzi, tashqi qarz, ichki qarz, davlat qarzini boshqarish, budjet barqarorligi, foiz 
stavkalari, valyuta tarkibi, Iqtisodiyot va moliya vazirligi, makroiqtisodiy siyosat.

Abstract. The thesis analyzes the dynamics of public debt in Uzbekistan, including its volume, ratio to 
GDP, the structure of external and domestic debt, and its composition by currency and interest rates. It also 
examines narrow and broad approaches to the concept of public debt management, the essence of public 
debt as a financial instrument and an object of management, as well as the key elements of the public debt 
management system.

Keywords: public debt, external debt, domestic debt, public debt management, budget stability, interest 
rates, currency composition, Ministry of Economy and Finance, macroeconomic policy.

Аннотация. В тезисе проанализирована динамика государственного долга в Узбекистане, включая 
его объём, отношение к ВВП, структуру внешнего и внутреннего долга, а также его состав по валютам 
и процентным ставкам. Кроме того, рассмотрены узкий и широкий подходы к понятию управления 
государственным долгом, его сущность как финансового инструмента и объекта управления, а также 
основные элементы системы управления государственным долгом.

Ключевые слова: государственный долг, внешний долг, внутренний долг, управление 
государственным долгом, бюджетная устойчивость, процентные ставки, валютная структура, 
Министерство экономики и финансов, макроэкономическая политика.

K I R I S H
O‘zbekistonda davlat qarzi dinamikasini tahlil qilishda rasmiy manbalar, jumladan, Iqtisodiyot va moliya 

vazirligi ma’lumotlari shuni ko‘rsatadiki, 2023–2024-yillar davomida umumiy davlat qarzi hajmi o‘sish sur’atini 
saqlab qolgan. Xususan, 2023-yilning to‘rtinchi choragida qarz miqdori 34,927 mlrd AQSh dollarini tashkil etgan 
bo‘lsa, 2024-yilning shu davriga kelib, bu ko‘rsatkich 40,199 mlrd AQSh dollarigacha oshgan. Shu bilan birga, 
davlat qarzining yalpi ichki mahsulotga nisbati ham mos ravishda taxminan 34,4 foizdan 35,0 foiz atrofigacha 
ko‘tarilgan.

Iqtisodiy nuqtai nazardan, mazkur holat mamlakatda investitsiya dasturlari va infratuzilmani rivojlantirish 
loyihalarini moliyalashtirish, shuningdek, davlat budjeti barqarorligini ta’minlash maqsadida qarz resurslarini 
jalb etish amaliyoti davom etayotganini anglatadi. Shu bilan birga, Xalqaro valyuta jamg‘armasi hisobotlarida 
davlat qarzi bilan bir qatorda davlat kafolati ostidagi majburiyatlar hamda davlat korxonalari qarzlarini o‘z ichiga 
olgan kengroq davlat sektori qarz yukini ham alohida baholab borish maqsadga muvofiqligi qayd etiladi.

Tashqi va ichki davlat qarzi dinamikasiga oid asosiy ko‘rsatkichlar tahlili shuni ko‘rsatadiki, 2023-yil IV 
chorak holatiga tashqi qarz hajmi 29,639 mlrd AQSh dollarini tashkil etgan bo‘lib, umumiy qarz tarkibida uning 
ulushi 85 foizga teng bo‘lgan. Shu davrda ichki qarz 5,288 mlrd AQSh dollarini yoki umumiy qarzning 15 foizini 
tashkil qilgan.

2024-yil IV chorakka kelib esa tashqi qarz 33,720 mlrd AQSh dollarigacha o‘sib, umumiy qarz tarkibidagi 
ulushi 84 foiz atrofida shakllangan. Ichki qarz hajmi ham o‘sishni davom ettirib, 6,479 mlrd AQSh dollariga yoki 
qarzning 16 foizigacha yetgan. Shunday qilib, 2023-yil oxiriga nisbatan 2024-yil oxirida umumiy qarz o‘sishining 
asosiy qismi tashqi qarz hisobiga ta’minlangan bo‘lib, tashqi qarz hajmi 4,081 mlrd dollarga, ichki qarz esa 

1,191 mlrd dollarga ko‘paygan.
Shuningdek, 2024-yil davomida choraklar kesimida ham umumiy davlat qarzi izchil o‘sib borgani kuzatiladi: 

birinchi chorakda 35,349 mlrd dollar bo‘lgan qarz ikkinchi chorakda 37,235 mlrd dollarga yetgan, uchinchi 
chorakda 39,079 mlrd dollarga ko‘tarilgan va yil yakunida, to‘rtinchi chorakda, 40,199 mlrd dollar darajasiga 
chiqqan. Bu holat qarz dinamikasi yil davomida bosqichma-bosqich va barqaror o‘sganini ko‘rsatadi.

2024-yil IV chorak ma’lumotlariga ko‘ra, tashqi davlat qarzining tarkibiy tuzilishi tahlil qilinganda, qat’iy foiz 
stavkalari asosida jalb qilingan majburiyatlar 17,938 mlrd AQSh dollarini tashkil etib, umumiy tashqi qarzning 
taxminan 45 foiziga to‘g‘ri keladi. Shu bilan birga, o‘zgaruvchan foiz stavkalariga bog‘langan qarz qismi 15,643 
mlrd dollar yoki qarz portfelining 39 foizi atrofida shakllangan. Valyuta tarkibi nuqtai nazaridan qaralganda, 
tashqi qarz majburiyatlarining katta qismi xorijiy valyutada shakllangan bo‘lib, uning ulushi taxminan 82 foizni 
tashkil qiladi. Muddatlar bo‘yicha tahlil shuni ko‘rsatadiki, tashqi qarz qariyb to‘liq uzoq muddatli segmentga 
mansub bo‘lib, majburiyatlarning asosiy qismi bir yildan ortiq to‘lov muddatiga ega.

Ichki qarz hajmi ham o‘sib borayotgan bo‘lsa-da, uning iqtisodiyotga nisbatan salmog‘i tashqi qarzga 
qaraganda ancha past darajada saqlanmoqda. Xususan, 2024-yil IV chorak holatida ichki qarzning YaIMga nisbati 
5,6 foizni tashkil etgan bo‘lsa, tashqi qarz ko‘rsatkichi 29,3 foiz darajasida shakllangan. Bu esa qarz portfelida 
tashqi qarzning nisbatan yuqori ulushi saqlanayotganini ko‘rsatadi. Mazkur holatdan kelib chiqib, davlat qarzi 
siyosatida bir qator muhim yo‘nalishlarga alohida e’tibor qaratish maqsadga muvofiq. Birinchidan, tashqi qarz 
ulushi yuqori bo‘lgan sharoitda valyuta kurslari o‘zgarishi bilan bog‘liq xatarlarni boshqarishga e’tibor qaratish 
muhim ahamiyat kasb etadi. Ikkinchidan, o‘zgaruvchan foiz stavkalariga bog‘liq qarz salmog‘ini hisobga olgan 
holda foiz stavkalari bilan bog‘liq xatarlarni boshqarish mexanizmlarini takomillashtirish maqsadga muvofiq. 
Uchinchidan esa, ichki qarz bozorini izchil rivojlantirish orqali qarzlarni qayta moliyalashtirish jarayonlarida 
muvozanatni ta’minlash muhim yo‘nalishlardan biri hisoblanadi. Shuningdek, rasmiy statistika ma’lumotlarida 
qarz hajmining choraklar kesimidagi o‘zgarishi hamda uning valyuta, stavka va muddat bo‘yicha tarkibi ochiq 
taqdim etilayotgani tahlil imkoniyatlarini kengaytiradi. Bu esa, o‘z navbatida, davlat qarziga xizmat ko‘rsatish 
xarajatlari va budjet daromadlari o‘rtasidagi o‘zaro bog‘liqlikni alohida iqtisodiy modellar orqali chuqurroq 
baholash imkonini yaratadi.

Davlat qarzi iqtisodiy taraqqiyot jarayonida shakllanib, milliy iqtisodiyotning muhim moliyaviy elementlaridan 
biriga aylangan. U, bir tomondan, iqtisodiy tizimning tarkibiy elementi sifatida namoyon bo‘lsa, ikkinchi tomondan, 
turli moliyaviy va institutsional omillarni birlashtirgan murakkab va yaxlit mexanizm sifatida shakllangan. Shu 
bois, davlat qarzi bir vaqtning o‘zida ham moliyaviy vosita, ham davlat moliyasini boshqarish tizimida tartibga 
solinadigan obyekt sifatida namoyon bo‘ladi.

Moliyaviy instrument sifatida davlat qarzi makroiqtisodiy siyosatni amalga oshirishda fiskal boshqaruvning 
muhim vositalaridan biri hisoblanadi. Bu orqali davlat organlari pul muomalasi holati, moliya bozorlari 
faolligi, investitsiya jarayonlari, ishlab chiqarish sur’atlari, bandlik darajasi va iqtisodiyotdagi boshqa muhim 
ko‘rsatkichlarga ta’sir ko‘rsatish imkoniyatiga ega bo‘ladi. Shu ma’noda, davlat qarzi iqtisodiy barqarorlik va 
iqtisodiy faollikka ta’sir ko‘rsatuvchi moliyaviy mexanizmlardan biri sifatida qo‘llaniladi. Shu bilan birga, davlat 
qarzi moliyaviy boshqaruv tizimida yaxlit obyekt sifatida ham qaraladi. Chunki u davlat boshqaruvi faoliyatining 
amaliy va moliyaviy jihatlarini aks ettiradi. Vakolatli davlat organlari qarz siyosatini amalga oshirish jarayonida qarz 
majburiyatlarini jalb qilish, ularning muddatlari va samaradorlik ko‘rsatkichlarini belgilash, qarz instrumentlarini 
chiqarish va muomalaga kiritish tartibini belgilash, davlat kafolatlarini berish hamda ular bo‘yicha moliyaviy 
majburiyatlarni o‘z vaqtida bajarish mexanizmlarini belgilash kabi vazifalarni amalga oshiradi. Shu tariqa, davlat 
qarzini boshqarish davlat moliyaviy siyosati samaradorligini ta’minlovchi muhim yo‘nalish sifatida namoyon 
bo‘ladi.

Davlat qarzini boshqarish tushunchasi iqtisodiy adabiyotlar va amaliyotda odatda ikki xil yondashuv — tor 
va keng mazmunda izohlanadi. Tor ma’nodagi yondashuvda davlat qarzini boshqarish, avvalo, davlat tomonidan 
qarz majburiyatlarini shakllantirish, ularni moliya bozorida joylashtirish va investorlar o‘rtasida taqsimlash 
jarayonlarini qamrab oladi. Shu bilan birga, ushbu jarayon davlat qarzi bo‘yicha foiz to‘lovlarini o‘z vaqtida 
amalga oshirish, asosiy qarz summasini qaytarish, mavjud qarzlarni qayta moliyalashtirish hamda qarz yukini 
optimal darajada ushlab turishga qaratilgan amaliy chora-tadbirlarni ham o‘z ichiga oladi. Bundan tashqari, 
davlat qarzini boshqarishning tor ma’nodagi talqinida davlat qimmatli qog‘ozlari bozorining barqaror ishlashini 
ta’minlash, uni tartibga solish, investorlar ishonchini mustahkamlash va bozor infratuzilmasini rivojlantirishga 
qaratilgan tashkiliy va huquqiy mexanizmlar ham muhim o‘rin tutadi.

X U L O S A  V A  T A K L I F L A R
Tahlil natijalari O‘zbekistonda davlat qarzi hajmi 2023–2024-yillarda o‘sish tendensiyasini saqlab qolganini, 

qarz portfelida esa tashqi qarzning nisbatan yuqori ulushi mavjudligini ko‘rsatadi. Shu bilan birga, ichki qarz 
hajmining ham bosqichma-bosqich ortib borayotgani qarz manbalarini diversifikatsiya qilish imkoniyatlarini 

kengaytiradi. Davlat qarzining valyuta tarkibi, foiz stavkalari va muddatlari bo‘yicha tuzilishini muntazam tahlil 
qilish qarz majburiyatlarini samarali boshqarish hamda fiskal barqarorlikni ta’minlashda muhim ahamiyatga 
ega.

Kelgusida davlat qarzini boshqarishda tashqi va ichki qarz o‘rtasidagi mutanosiblikni saqlash, valyuta va 
foiz stavkalari bilan bog‘liq xatarlarni hisobga olish hamda ichki qarz bozorini izchil rivojlantirish maqsadga 
muvofiq. Shuningdek, qarz mablag‘laridan foydalanish samaradorligini baholash, davlat qarziga xizmat 
ko‘rsatish xarajatlarini budjet imkoniyatlari bilan uyg‘unlashtirish va qarz portfeli tarkibini muntazam monitoring 
qilish davlat qarzi siyosatining barqarorligini mustahkamlashga xizmat qilishi mumkin.

